
Lebo o tlaa simolola sekolo lwantlha ka 
Mosupologo. O ya go tsena sekolo potlana sa 
Dingane, koo mogoloe, Thanyang a tsenang 
gone. Ka laTshipi o ile a robala thari, gonne a 
tletse ka boitumelo.

A tsenya diphensele le diphensele tsa mebala 
ka fa kgetsana ya gagwe, lefa mogoloe 
a mmoleletse gore ga a ne a di tlhoka. 
Ditsholofelo tsa letsatsi leo, di ne di le dintle ruri.

Lebo a tsoga e sale mo mosong ka Mosupologo. 
A phakela go gaisa matsatsi a mangwe.

Morago ga go tlhapa, a apara diaparo tsa tsa 
sekolo, a ja difitlholo ka bonako.

Mme wa bona o ba tshepisitse go ba isa 
sekolong gonne e le letsatsi lwa ntlha kwa 
sekolong.

Mme fa sekolo se tswa, o tla tsamaya le 
mogoloe ka sepalangwa seo ba se dirisiang le 
bana ba bangwe.

Lebo a lamoga ekete Thanyang oa ba dia go 
simolola loeto lwa go ya sekolong.

A mogoeletsa, “Itlhaganele Thanyang, a re 
tsamae! E seng jalo re tlaa latelwa.”

Ba ne ba tsena mo sejanageng sa mme wa 
bona, ba simolola loeto go ya sekolong.

Mo tseleng Lebo o ne a tlotla ka moo a yang 
go itumela ka gone kwa sekolong.

Thanyang a mo gakolola gore sekolo se 
farologana jang le kheretšhe.

Go melao eo e tshwanetsweng go latelwa kwa 
sekolong, mme bao ba sa tshegetseng melao 
eo, ba a otlhaiwa.

Se sa diga boitumelo jwa ga Lebo, fela 
mmaagwe a mo raya are, “O seke wa 
tshwenyega Lebo, o tla iponela ditsala tse 
dintšhwa.”

Morago ga go kgweetsa lobakanyana, ba 
goroga kwa hekeng ya sekolopotlana sa 
Dingane.

“Thanyang, sekolo sa gago ga se kgakala le 
kwa gae!” Ga tsiboga Lebo.

Lebo a bona bana ba le bantsi, bangwe ba 
felegeditswe ke bo mmaabona, bangwe ke 
bo rraabona.

Go le dikoloi di le dintsi, ditekisi le dibese tseo di 
neng di tlisitse bana sekolong.

Basimane ba bagolwane ba tsamaya ka 
ditlhopha, ba tlotla ka boitumelo.

Thanyang a bontsha mmaagwe ofisi ya 
mogokgo, mme a ya koo a bapile le Lebo.

Fa ba goroga kwa ofising, ba fitlhela mosadi yo 
moleele a ntse mo setulong sa go dikologa.

Mmaagwe Lebo a neela Mogokgo dipoelo tsa 
Kopo-phatlha tse ba di amogetseng.

Morago ga go buisa lokwalo, Mogokgo a kopa 
Lebo go tla gaufi le ena, gore a kgone go 
mmotsolotsa sengwe.

Selo se, sa dira gore Lebo a tsenwe ke letshogo 
a ntse a sutelela kwa pele.

A mmotsolotsa dipotso di se kae, tse di bonolo 
jaaka leina la gagwe, maina a batsadi le gore o 
nna kwa kae.

Fa ba tswa ka fa ofising ya mogokgo, ba fitlhela 
Thanyang a ba letile ka fa ntle.

A bontsha mmaagwe kantoro ya mokwaledi, 
koo a tlaa duelang madi a sekolo.

Fa mmaabona a tsamaya, Lebo o ne a batla 
go tsamaya le ena, mme a simolola go lela.

Thanyang a mo didimatsa mme a mo supetsa 
phaposi ya gagwe. Gape a mo supetsa le 
phaposi eo ena Thanyang a tsenang mo go 
yone.

Lebo fa a goroga a fitlhela basimane ba le 
babedi, bao aneng a tsena kheretšhe le bona, 
ngwaga yo o fetileng.

A ba atamela mme ba simolola go itumelela 
sekolo: Ka moo se leng segolo e bile se le sentle 
ka teng.

Ba bontsha go kgotsofalela go nna karolo ya 
sekolo se sentle se.

Fa ba santse ba bua ka boitumelo, basimane 
ba le babedi ba bagolwane ba ba atamela.

Ba ba botsisa maina a bona le gore ba nna 
kwa kae? mme ba ba araba.

Basimane ba bagolwane ba simolola go ba 
sotla ba re, “Felo fa ga se kheretšhe, ka jalo lo 
seka lwa itumela thata.”

Ka lesego, tshipi ya lela mme botlhe ba 
tabogela kwa kopanelong.

Kopanelong e tshwarelwa mo lebaleng la 
sekolo, fa pele ga ofisi ya mogokgo.

Barutabana ba supetsa barutwana moo ba 
tshwanetseng go ema le ka tsela eo ba emang 
ka teng mo meleng.

Ba simolotse ka go opela difela di le pedi; 
beibele ya buisiwa mme morago ba rapela. 
Mogokgo o ne a amogela barutwana botlhe 
mme morago a dira dikitsiso.

“Sekolo sa rona se simolola ka halofo gotswa go 
ura ya Bosupa letsatsi le letsatsi, go se nne ope 
yo o gorogang thari.

Lo seka lwa latlhela dikgemethwana tsa 
dipampiri fa fatshe, di latlheleng mo kgamelong 
ya matlakala, go tshola tikologo e le phepa.

Tsamayang mo tseleng eo e diretsweng go 
tsamaya, mme lo seka lwa gata malomo le 
bojang.

Se se tla netefatsa gore bojang le malomo di 
nne tse ntle ka metlha yotlhe.

Ka nako ya dijo lo tshwanetse go tshamekela 
kwa lebaleng la metshameko kwa thoko ele.”

Morago ga Kopano, barutwana ba ya kwa 
diphaposing tsa bona ka go farologana.

Ba tsamaya ka mela, ba salane morago go 
sena yo o tabogang.

Fa Lebo a goroga ka fa phaposing, a seka a 
fitlhela ope yo a mo itseng.

A iponela manno mo moleng wa bobedi go 
tswa kwa pele, mme a simolola go lela.

Mosimane yo moleele a tla go nna gaufi le Lebo, 
a mo gomotsa.

Morutabana a tsena mo phaposing a tshwere 
pampitshana e na le maina a bana botlhe.

Morutabana a re, “tlogela go lela ngwanaka, 
Sekolo se a tswa e se kgale, a ga go jalo?”

Lebo a dumela ka go tshikinya tlhogo mme a 
kgaotsa go lela.

Morago ga go bitsa maina a barutwana botlhe, 
a ba rulaganya go ya ka ditlhopha.

Morutabana o ne a le bogale mme a siame. 
Ga a rate go kgalemela morutwana selo se le 
sengwe gantsinyana.

Morutabana a bolelela barutwana gore ba tlile 
go itumelela go ithuta.

Ga a rate barutwana bao ba batlang go 
tshameka ka nako ya dithuto.

O tlile go baruta go buisa le go kwala, mme 
botlhe batla falola.

O tlile go ba ruta gape le dipalo gore ba kgone 
go bala dipalo tsa dilo.

“E se kgale lo tla be lo kgona go bala go 
simolola ka 1 gofitlha ka 20, a ga go itumedise?”  
Barutwana ba araba ba re, “Ee, go a itumedisa!”

Tshipi ya lela mme morutabana a ba raya are, 
ke nako ya goja le go tshameka.

Barutwana botlhe ba tswela kwa ntle, mme 
morago ga go ja ba tshameka.

Lebo a kopana gape le ditsala tsa gagwe tse 
pedi. A ba isa kwa go Mothusi, mosimane yo o 
nnang gaufi le ena kwa phaposing.

Ke ka moo a iponetseng tsala e ntšhwa ka 
teng, go simolola foo ba tshameka mmogo ba 
le bane.

Tshipi ya lela gape, mme ba sianela kwa 
diphaposing.

Morutabana a ba neela dibuka tsa 
ditshwantsho, tsa dilo tse di farologaneng.

A ba neela dipampiri le diphensele tsa mebala, 
a ba laela gore ba take ditshwantsho tsa dilo 
tseo ba di batlang.

Morago a tsaya ditshwantsho tsa bona a di 
kgomaretsa mo loboteng.

Barutwana ba nna motlotlo, go bona botaki jwa 
bona bo kgabisitse mo maboteng.

Fa tshipi e lela gape, morutabana a ba itsise fa 
sekolo se dule, o tla ba bona gape kamoso.

Lebo a tabogela kwa phaposing ya ga 
Thanyang, a ema fa mojakong.

“Thanyang, Dithuto di fitlhile kwa bokhutlong, 
tlaya re ye gae!” a goeletsa.

Phaposi yotlhe ya tshega, fela morutabana a 
laela Thanyang go thusa Lebo.

Fa ba goroga kwa gae, a tlotlela batsadi a 
tletse boitumelo ka tsala ya gagwe e ntšhwa le 
gore ga a kitla a lebala letsatsi le.

Fa Thanyang a leka go ba bolelela, ka moo a 
mo goeleditseng ka teng, a leka go mo thibela.

